
OʻZBEKISTONDA QOʻLLANILADIGAN 
BOJXONA YIGʻIMLARINING 
MOHIYATI VA AHAMIYATI

Jurayev Jonibek Javliyevich
Bojxona qoʻmitasining xodimi
E-mail: jurayevjonibek1987@gmail.com

Annotatsiya. Ushbu maqolada Oʻzbekistonda qoʻllaniladigan bojxona yigʻimlarining mohiyati va 
ahamiyati yoritilgan. Shuningdek, bojxona organlarida amalda undirilayotgan bojxona yigʻimlari tahlil qilinib, 
ularni samarali qoʻllash boʻyicha ilmiy asoslangan tavsiyalar va takliflar ishlab chiqilgan.

Kalit soʻzlar: bojxona toʻlovlari, tashqi iqtisodiy faoliyat, bojxona yigʻimlari, davlat budjeti, maxsus fond.
Аннотация. В статье раскрываются сущность и значение таможенных сборов, применяемых 

в Узбекистане. Кроме того, проведён анализ таможенных сборов, взимаемых в настоящее время 
таможенными органами, а также разработаны научно обоснованные рекомендации и предложения по 
их эффективному применению.

Ключевые слова: таможенные платежи, внешнеэкономическая деятельность, таможенные сборы, 
государственный бюджет, специальный фонд.

Abstract. This article examines the nature and significance of customs fees applied in Uzbekistan. In 
addition, it analyzes the customs fees currently collected by customs authorities and presents scientifically 
grounded recommendations and proposals for their effective application.

Keywords: customs payments, foreign economic activity, customs fees, state budget, special fund.

K I R I S H
Yurtimizda bojxona boshqaruv tizimini isloh etish, bojxona organlari faoliyatini yanada takomillashtirish 

hamda ularning samaradorligini oshirish borasidagi chora-tadbirlar izchil amalga oshirilmoqda. Shu bilan birga, 
bojxona sohasida xalqaro miqyosda qabul qilingan meʼyor va standartlarni milliy qonunchilikka tatbiq etish 
jarayoni ham jadallashmoqda.

Bojxona sohasi tashqi iqtisodiy faoliyat ishtirokchilariga eksport-import operatsiyalarini amalga oshirishda 
qulay sharoitlar yaratib, tashqi savdoning rivojlanishiga bevosita hissa qoʻshadi. Hozirgi kunda bojxona 
rasmiylashtiruvi jarayonlarida amaldagi tartib va tamoyillar soddalashtirilib, bu borada zamonaviy axborot-
kommunikatsiya texnologiyalaridan keng foydalanilmoqda. “Raqamli bojxona” konsepsiyasi doirasida ilgʻor 
texnologiyalarni sohaga tatbiq etish natijasida bojxona organlari faoliyatining shaffofligi va samaradorligi ortib 
bormoqda. Shuningdek, bojxona tizimida xizmat koʻrsatish jarayonlarida raqamli xizmatlarning hajmi va sifati 
izchil oshib bormoqda.

Bugungi kunda mamlakat iqtisodiyotining jahon bozoriga integratsiyasi jarayonida bojxona yigʻimlarini 
qoʻllash amaliyotini tahlil qilish va mavjud muammolarni bartaraf etish muhim masalalardan biridir.

Shu sababli, eng avvalo, bojxona yigʻimlari tushunchasining asosiy mazmuni va mohiyatini aniqlab olish 
muhimdir. Uning qoʻllanilish sabablari va zarurati nimadan iborat ekaniga aniqlik kiritish lozim. Bu nuqtayi 
nazardan olib qaraganda, ilmiy adabiyotlarda keltirilgan taʼriflarga murojaat qilish maqsadga muvofiq. 

M A V Z U G A  O I D  A D A B I Y O T L A R  S H A R H I
F.Yu. Dolgova taʼkidlaganidek, “yigʻimlar odatda soliq kabi qabul qilinmaydi, chunki toʻlovchi yigʻim toʻlagan 

taqdirda, unga nisbatan maʼlum bir xizmat koʻrsatiladi. Yaʼni, toʻlovchi toʻlov evaziga moddiy xizmat olgani 
sababli uni toʻlashga ruhiy jihatdan tayyor boʻladi. Soliqlar esa, aksincha, shaxsiylashtirilmagan ehtiyojlarni 
qondirish uchun undiriladi. Shundan kelib chiqib, yigʻimlarning huquqiy mohiyatini va aniq taʼrifini belgilashda 

ularning soliqlar bilan oʻzaro bogʻliqligini aniqlash muhim ahamiyat kasb etadi. Mazkur masala qator huquqiy 
adabiyotlarda muhokama etilgan boʻlsa-da, yigʻimlarning huquqiy identifikatsiyasi borasida hali ham aniqlik 
kiritilmagan jihatlar mavjud” [1].

Oʻzbekiston Respublikasi Soliq kodeksining 16-moddasida qayd etilishicha, “Yigʻim deganda budjet 
tizimiga ushbu Kodeksda yoki boshqa qonunchilik hujjatlarida belgilangan majburiy toʻlov tushuniladi, bu 
yigʻimning toʻlanishi uni toʻlovchi shaxsga nisbatan vakolatli organ yoki uning mansabdor shaxsi tomonidan 
yuridik ahamiyatga ega harakatlarni amalga oshirish, shu jumladan unga muayyan huquqlarni yoxud ruxsat 
etuvchi hujjatlarni berish shartlaridan biri boʻladi” [2].

Michael Engman fikricha, “bojxona yigʻimlari – import qilinayotgan tovarlar boʻyicha chegara nazorati, 
boj rasmiylashtiruvi, inspeksiya, sertifikatlash kabi bojxona bilan bogʻliq xizmatlar evaziga bojxona organlari 
tomonidan undiriladigan turli toʻlovlar deb taʼriflanadi” [3].

Shunday qilib, bojxona yigʻimlarini qoʻllash mamlakatimizda davlat budjetini shakllantirishning asosiy 
manbalaridan biri deb hisoblash mumkin.

T A D Q I Q O T  M E T O D O L O G I YA S I
Tadqiqot jarayonida tizimli va qiyosiy tahlil, statistik guruhlash, dinamik va tarkibiy tahlil usullaridan 

foydalanildi. Bojxona organlari tomonidan undirilgan bojxona yigʻimlarining 2019–2023-yillardagi oʻzgarish 
tendensiyalari hamda ularning tarkibiy ulushlari tahlil qilindi. Shuningdek, normativ-huquqiy hujjatlar va ilmiy 
adabiyotlarni oʻrganish asosida bojxona yigʻimlarini hisoblash va undirish amaliyotining asosiy jihatlari tahlil 
qilindi. Olingan natijalar asosida bojxona yigʻimlarini qoʻllash samaradorligini oshirishga qaratilgan ilmiy-amaliy 
takliflar ishlab chiqildi.

T A H L I L  V A  N A T I J A L A R
Bugungi kunda bojxona organlari tomonidan quyidagi harakatlar yoki tartib-taomillar bajarilganligi uchun 

bojxona yigʻimlari undiriladi:
bojxona rasmiylashtiruvi;
bojxona rasmiylashtiruvi uchun belgilangan joylardan tashqaridagi va (yoki) bojxona organlarining ish 

vaqtidan tashqari vaqtdagi bojxona rasmiylashtiruvi;
tovarlarni bojxona organi egaligidagi bojxona omborida saqlash;
transport vositasini bojxona hamrohligida kuzatib borish;
dastlabki qarorni qabul qilish;
intellektual mulk obyektlarini Intellektual mulk obyektlarining bojxona reyestriga kiritish;
yuridik shaxslar tomonidan olib kiriladigan naqd chet el valyutasining bojxona rasmiylashtiruvi [4].
Bojxona organlari tomonidan 2019–2023-yillarda undirilgan bojxona yigʻimlarining tahlili shuni 

koʻrsatmoqdaki, mazkur yillarda bu koʻrsatkich 2,4 barobarga oshgan (1-jadval). Bunga bevosita 2021-yil 
1-yanvaridan Oʻzbekiston Respublikasi Vazirlar Mahkamasining 2020-yil 9-noyabrdagi «Bojxona yigʻimlari 
stavkalarini tasdiqlash toʻgʻrisida»gi 700-sonli qaroridagi yangi bojxona yigʻimlari stavkalarining amaliyotda 
qoʻllanilishi sabab boʻlgan (1-jadval).

1-jadval
Bojxona organlari tomonidan undirilgan bojxona yigʻimlarining dinamikasi, 2019-yilga nisbatan %da

T/r Koʻrsatkich
Yillar

2019 2020 2021 2022 2023

1. Bojxona yigʻimlari 100 108 148 187 245

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Bojxona yigʻimlari tarkibining tahlili shuni koʻrsatmoqdaki, unda tovarlarni bojxona rasmiylashtiruvi uchun 
bojxona yigʻimlarining ulushi eng katta ekanligini kuzatishimiz mumkin. Bu koʻrsatkichning darajasi 2023-yilda 
91,0%ni 2019-yilda 94,1%ni, BYDni bojxona organlarining ish vaqtidan tashqari vaqtda rasmiylashtirganlik 
uchun bojxona yigʻimi 2023-yilda 5,1 %ni 2019-yilda 3,9% ni, egasi bojxona organi boʻlgan bojxona omborida 
tovarlarni saqlaganlik uchun bojxona yigʻimi 2023-yilda 0,01% ni 2019-yilda 0,2% ni, bojxona hamrohligida 
kuzatib borganlik uchun bojxona yigʻim 2023-yilda 3,2% ni 2019-yilda 1,3% ni va boshqa yigʻimlar 2023-yilda 
1,8% ni 2019-yilda 0,5% ni tashkil etgan (2-jadval).

2-jadval
Bojxona organlari tomonidan undirilgan bojxona yigʻimlarining tarkibi, %da

Yigʻim turlari va kodi 2019 2020 2021 2022 2023
Tovarlarni bojxona rasmiylashtiruvi uchun 94,1 94,0 88,4 90,8 91,0

BYUDni bojxona organlarining  ish vaqtidan tashqari 
vaqtda rasmiylashtirganlik uchun bojxona yigʻimi 3,9 3,8 7,6 5,1 5,1

Egasi bojxona organi boʻlgan
bojxona omborida tovarlarni  saqlaganlik uchun 0,2 0,4 1,2 0,0 0,0

Bojxona hamrohligida kuzatib  borganlik uchun 1,3 1,8 2,4 3,2 3,2
Boshqalar 0,5 0,0 0,7 1,5 1,8

Jami 100 100 100 100 100

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Shuni ham qayd etib oʻtish maqsadga muvofiqki, turli chet davlatlarda bojxonada xizmat koʻrsatganlik 
uchun turli xil bojxona yigʻimlari undiriladi. Bojxona yigʻimlarini hisoblash bojxona yigʻimlarining stavkalari va 
ularni hisoblash asosiga bogʻliq. Bojxona yigʻimlarini hisoblash uchun asos tovarlarni olib kirish va olib chiqish 
bojxona rejimlariga asosan har xil boʻlishi mumkin.

X U L O S A  V A  T A K L I F L A R
Bojxona yigʻimlarining undiruvchanligini oshirish va ularni qoʻllashni optimallashtirish boʻyicha quyidagilar 

taklif etiladi:
- bojxona yigʻimlari undiruvchanligini oshirish maqsadida interaktiv xizmatlar-ni joriy etish;
- bojxona organlari tomonidan har bir bojxona xizmatini amalga oshirish bilan bogʻliq boʻlgan xarajatlarining 

kalkulyatsiyasi ishlab chiqish;
- dastlabki qaror uchun undiriladigan yigʻim miqdorini murojaat qilingan tovarlar soniga qarab belgilanish.
Xulosa sifatida aytish mumkinki, yuqorida bayon etilgan takliflarni inobatga olgan holda, Oʻzbekiston 

Respublikasida bojxona yigʻimlarini hisoblash va undirish jarayonlarini tartibga soluvchi huquqiy-meʼyoriy 
hujjatlarga zarur oʻzgartishlar hamda qoʻshimchalar kiritish ushbu yoʻnalishda amalga oshirilayotgan 
islohotlarning samaradorligini yanada oshirishga xizmat qiladi. Shu orqali bojxona yigʻimlari tizimi xalqaro 
standartlarga yaqinlashtiriladi, ularning undirilishida shaffoflik va adolat tamoyillari mustahkamlanadi hamda 
tashqi iqtisodiy faoliyat ishtirokchilari uchun yanada qulay huquqiy muhit yaratiladi.

